
Младата, но мошне талентирана македонска пијанистка Мимоза Ќека вчеравечер ја
воодушеви публиката на фестивалот „Охридско лето“ одржувајќи рецитал под
акустичните сводови на црквата „Света Софија“.

Музичката критика вели дека „нејзината изведба се одликува со јасна и сугестивна
творечка имагинација, со прецизно изработен динамички, артикулациски и ритмички
план и извонредно изградена пијанистичка техника…“ што впрочем се потврди и
вчеравечер на целовечерниот концерт. Нејзиниот репертоар се протега од барок до
современи автори, изведувајќи широк спектар на музички дела. Ќека вели дека и
репертоарот со кој настапи на „Охридско лето“ бил внимателно одбран, водејќи сметка
тоа да бидат композиции кои не се често изведувани на фестивалската програма.

– Се претставив со програма составена од круцијални композитори на пијанистичката
техника и пијаното воопшто. Бетовен, Јаначек, Шопен и Лист. Кога ја избирав гледав да
не биде некоја многу застапена програма низ годините на „Охридско лето“, така што се
обидов овој концепт да го осмислам како уникатен, вели пијанистката Ќека.

Реномираната македонска пијанистка, која на 26-годишна возраст се стекна со титулата
доктор по музичка уметност при Универзитетот „Св. Кирил и Методиј“ во Скопје е
носител на десет високи државни и меѓународни награди и признанија на натпревари
во Италија, Франција, Србија, Босна и Херцеговина и С. Македонија.

– Се трудам сите мои рецитали да бидат со различна програма, да донесам една
поврзаност на сите композитори, од барокот на пример, од Бах, па дури и мајсторите
пред Бах, сѐ до современите дела. На докторатот ја изведував Барбер Сонатата која
што е наградена за современо дело во САД. Сите композитори ми се омилени, не
можам да извојам ниту еден и сите сакам да ги свирам, додава младата македонска
пијанистка.

Пијанистката Мимоза Ќека настапува како уметник – изведувач на рецитали, како член
на камерни ансамбли, пијано дуо и со симфониски оркестри. Нејзините
интернационални гостувања вклучуваат концерти и солистички рецитали во Прага, Рим,
Париз, Милано, Трст, Сиена, Бристол и Њујорк.

Минатата година таа го издаде својот соло албум „Non-Fungible“ со музика од Бах,
Скрјабин и Барбер.

